Calendr Adfent
Ffordd dda i helpu eraill yn ystod Mis Rhagfyr
Mae cyflwyniad Ppt i gyd-fynd â’r gwasanaeth ac mae’n rhaid ei ddefnyddio.

Sleid 1: Rhagfyr, Yr Adfent a’r Nadolig, map o Affrica

Mae pawb yn hoffi agor drysau Calendr Adfent. Mae’r calendrau gorau hefo siocled tu ôl i’r drysau bach. Ac fel mae pawb yn gwybod Mis Rhagfyr ydy’r unig adeg o’r flwyddyn pryd dyn ni’n cael bwyta darn o siocled i frecwast!
Sleid 2: Calendr Adfent
Mae'r gair 'Adfent' yn dod o air Lladin sy'n golygu 'dod tuag atom' neu ‘dyfodiad’.

I Gristnogion mae’r Nadolig yn ddigwyddiad pwysig, sef dathlu’r anrheg fwyaf a roddwyd gan Dduw i bobl, sef geni Iesu ym Methlehem, Jwdea. Enw arall am Iesu oedd Emaniwel - sef Duw gyda ni. Mae’r gair Adfent felly yn cyfeirio at ddyfodiad Iesu, at Dduw yn dod yn agos aton ni.

Yn yr hen ddyddiau roedd Cristnogion yn marcio dyddiau’r Adfent gyda sialc ar ddrysau eu tai. Yna tua 150 o flynyddoedd yn ôl  yn yr Almaen dyma fam Gerhard Lang yn gwneud  Calendr Adfent i’w mab oedd yn cynnwys 24 o losin bach yn sownd ar gardbord.
Roedd Gerhard wrth ei fodd, a wnaeth o byth anghofio’r cyffro roedd yn deimlo wrth iddo agor drysau’r calendr Adfent. Felly yn  1908 dyma fo ac un o’i ffrindiau’n cynhyrchu'r  Calendr Adfent cyntaf  i gael ei argraffu. 

Yn drist mae’r calendr Adfent wedi colli ei wir ystyr. Mae pobl wedi anghofio am Iesu yn cael ei eni ar y 25 o Ragfyr, ac ar y calendrau mae lluniau o lego, losin a theganau o bob math.  
Sleid 3: ‘The Real Advent Calendar’

Ond dyma un calendr Adfent sy’n atgoffa ni o neges Iesu i helpu eraill ac sy hefyd yn ein  hatgoffa ni am wir ystyr y Nadolig.

Mae rhan o bris bob calendr sy’n cael ei werthu yn cael ei roi i helpu elusen Funzi a Bodo.
Sleid 4: Map yn dangos Kenya

Pentrefi yng ngwlad Kenya ydy Funzi a Bodo. Mae’r bobl sy'n byw yn y pentrefi yn aml yn byw heb ddŵr glân na thrydan.
Mae llawer o’r bobl leol wedi colli’r cyfle i gael addysg neu i gael gwaith.
Oherwydd eu tlodi mae’n anodd iddyn nhw fwydo a chynnal eu teuluoedd.

Mae rhai pentrefwyr yn dibynnu ar barseli gan y Groes Goch i’w cynnal.  
Sleid 5: Ystafell ddosbarth yn Funzi

Mae elusen Funzi a Bodo - sef FaB - yn ceisio newid pethau er gwell. Mae’r elusen yn gweithio gyda phobl leol i greu amodau gwell.
Un esiampl o hyn ydy’r ysgolion cynradd lleol. Mae’r ysgolion wedi cael eu hail-adeiladu er mwyn gwella eu cyflwr. 
Sleid 6: Ystafell ddosbarth newydd

Roedden nhw mewn cyflwr gwael iawn. Roedd y desgiau a’r cadeiriau yn hen ac wedi torri. Roedd yr adeilad yn anaddas ac yn fudr/frwnt.

Sleid 7: Ystafell ddosbarth yn Bodo

Mae elusen FaB wedi gwneud gwaith gwych yn gwella’r adeiladau.

Sleid 8: Yr ysgol wedi’i atgyweirio

Problem arall i’r bobl sy'n byw yn Funzi a Bodo yw prinder ceir a thrafnidiaeth. Mae pobl yn marw am nad ydyn nhw’n gallu cyrraedd doctor nac ysbyty.
Sleid 9: Ambiwlans

Mae elusen FaB yn rhedeg gwasanaeth ambiwlans. Mae hyn wedi gwneud gwahaniaeth mawr. Cyn i’r ambiwlans gyrraedd bu farw pysgotwr ar ôl iddo gael ei frathu gan siarc wrth ddeifio. Fe waedodd i farwolaeth am nad oedd ffordd i’w gael o’r ynys i'r ysbyty. Mae’r ambiwlans wedi achub bywydau nifer o bobl.
Sleid 10: Calendr Adfent

Os di dad a mam ddim eto wedi prynu Calendr Adfent, beth am brynu un sy’n dangos gwir ystyr y Nadolig, ac un sy’n rhoi arian i helpu’r tlawd. Os ydy dad neu mam eisoes wedi prynu Calendr Adfent  beth am brynu Calendr Adfent sydd â phwrpas go iawn iddo flwyddyn nesaf?
Gweddïwn: Ein Tad, Ganwyd Iesu dros ddwy fil o flynyddoedd yn ôl yn Bethlehem. Canodd yr angylion a dweud, “Gogoniant i Dduw yn y nefoedd uchaf, heddwch ar y ddaear islaw, a bendith Duw ar bobl.” Helpa ni i lawenhau a moli Duw. Helpwn ni i dy blesio di wrth ddangos cariad tuag at bobl eraill y Nadolig hwn. Amen

GJenkins : gwybodaeth o www.realadvent.co.uk/about-the-calendar a www.funzi.org.uk 

